MAJKA
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu, ashabe i sve sljedbenike.
Uzvišeni Allah poručuje: ''Gospodar tvoj naređuje da samo Njemu robujete i da roditeljima svojim dobro činite!'' (El-Isra', 23.)
Braćo moja u Dini Islamu! Naš Gospodar Uzvišeni Allah od nas traži da vodimo brigu o roditeljima svojim, naročito kada starost dočekaju. Naš Poslanik i učitelj Muhammed, a.s., nas uči da naši roditelji zaslužuju našu pažnju, ako su živi – da vodimo brigu o njima, a ako su preselili – da ih se sjetimo svojim dovama, sadakama i hadžovima. Među njima ima jedan roditelj, koji zaslužuje našu posebnu, bukvalno, trostruku pažnju, a to je MAJKA. Zašto je to tako? Poslušajmo sada!
Priča prva. Jedan dječak je upitao svoju majku: ''Majko, zašto plačeš?'' Ona reče: ''Zato što sam žena.'' Dječak reče: ''Majko, ne razumijem šta hoćeš da kažeš.'' Majka ga zagrli i reče: ''Sine, nikada nećeš ni razumjeti.'' Onda je dječak upitao svoga oca: ''Oče, zašto majka plače bez razloga?'' Otac mu odgovori: ''Sine, sve žene plaču bez razloga.'' Dječak je odrastao i postao muškarac, ali još uvijek nije znao zašto žene plaču. Na kraju je o tome upitao jednog mudraca, a on mu odgovori: ''Sinko, kada je Allah stvorio ženu, podario joj je vrlo jaka pleća da na njima može nositi sav teret ovoga svijeta. Podario joj je nježne i osjećajne ruke kako bi njima mogla pružati odmor i rahatluk. Podario joj je unutrašnju snagu kako bi mogla podnositi rađanje djece i tolerisati njihovo odbacivanje i zaboravljanje majčinog truda i brige kada odrastu. Podario joj je čvrstinu i upornost kako bi mogla nositi teret i brige svoje porodice i kako bi bila postojana i u najtežim situacijama i uvjetima. Podario joj je beskrajnu ljubav prema njenoj djeci. To je ljubav koja je bezuvjetna i koja se ne mijenja čak ni onda kada joj djeca na tu ljubav uzvrate odbacivanjem i nanošenjem bola. I konačno, Allah je podario ženi suze da ih po potrebi može pustiti kako bi lakše mogla nositi ovaj veliki teret odgovornosti i kako bi mogla nastaviti životno putovanje. Ovo je jedina slabost koju žena ima, zato poštuj suze svih žena svijeta, čak i onda kada plaču bez razloga. Tvoja pupčana vrpca presječena je prilikom tvog rođenja i dolaska na ovaj svijet, ali je na tvome tijelu ostao trag te vrpce da te uvijek podsjeća na tu izvanrednu i divnu osobu koja te svojim mlijekom zadajala i hranila.''
Priča druga. Jedan dječak je tražio od svoje majke da mu dadne nešto novca, a da babo za to ne zna, jer je prerano potrošio sav sedmični džeparac. Međutim, majka je odbila da mu da novac, jer je znala da će ga potrošiti na internet i ostale gluposti. Sin se naljutio na ''nepravdu'' koja mu se čini u porodici, pa je navečer, dok je majka pripremala večeru, otišao u kuhinju i predao joj papir na kojem je napisao svoje zahtjeve. 
Na papiru je pisalo: ''Cijena čišćenja moje sobe za ovu sedmicu = 70 dinara; cijena odlaska na pijacu umjesto tebe = 20 dinara; cijena igranja sa mlađim bratom = 20 dinara; cijena pomaganja u čišćenju i pospremanju kuće = 20 dinara; cijena dobivanja odličnih ocjena u školi = 70 dinara; Ukupno: 200 dinara. Dužnost je isplatiti radnika prije nego mu se znoj osuši.''
Kada je majka to pročitala, pogledala je sina i nasmiješila se, a zatim je prevrnula papir i napisala: ''Cijena što sam te devet mjeseci nosila u mom stomaku = bez naknade; cijena moga mlijeka kojim sam te hranila dvadeset mjeseci = bez naknade; cijena mijenjanja pelena i čišćenja za tobom = bez naknade; cijena svih neprospavanih noći u kojima sam bdila nad tobom i brinula se za tvoje zdravlje i tvoju budućnost = bez naknade; cijena umora i suza koje si mi ti prouzrokovao tokom svih ovih godina = bez naknade; cijena svih igrački, hrane i odjeće do danas = bez naknade. Dragi moj sine, na sve ovo dodaj još cijenu moje ljubavi = bez naknade.''

Dok je sin čitao to što mu je majka napisala, suze su mu se slijevale niz lice, a kad je završio, rekao je: ''Majko, halali mi! Volim te puno!'' Zatim je podvukao crtu ispod onoga što je majka napisala i dopisao: ''Dug koji je nemoguće vratiti.''
Zato, braćo draga! Nemojmo zaboraviti naše roditelje! Nemojmo zaboraviti ono što su oni uradili za nas! I nemojmo zaboraviti da su roditelji srednja vrata Dženneta i da je Džennet pod majčinim nogama!

Molim Dragog Allaha da našim roditeljima podari najveće stepene u Džennetu. A posebno Ga molim za naše majke. Amin.
